
E dua na ivakarau vou me tokoni ira kina vakavinaka na gone e levu duadua na ka e ra gadreva 

• HON JAN TINETTI 
 

E sa kacivaka e daidai na iVukevuke ni Minisita ni Vuli o Jan Tinetti ni sa yalodina na Matanitu ena 
kena vakarautaki e dua na ivakarau me ra tokoni vakavinaka na noda gone kei na itabagone ka levu 
duadua na veika e ra gadreva. 
 
E sa vakacavari na Dikevi lesu ni Veika e Gadrevi Vakalevu duadua ka a tekivu e na Epereli ni 2021 ka 
sa ciqomi e 1100 na nanuma kei na vakasama. 
 
E kaya o Jan Tinetti ni sa vakadonuya na Matanitu me yaco e so na veisau levu ena gauna esa ciqomi 
kina na veivakasama ena dikevi lesu me vakadeitaka ni sa qaravi na nodra gagadre na gonevuli ka 
levu duadua na veika e gadreva. 
 
“Keitou vakayagataka e $1.2 na bilioni na dola ena veiyabaki me tokoni kina na vuli, ia keitou kila ni 
sega ni taucoko sara na veitokoni vei ira e levu duadua na veika e ra gadreva ka vakavuna me ra sega 
kina ni taura na noda gone kei ira na itabagone na veitokoni e ra gadreva ena gauna e ra vinakata 
kina. 
 
“Me vakadeitaka ni sa veiganiti vinaka na veitokoni vata kei na kena inaki me rabailevu ka 
veicurumaki e sa na vakarautaki kina e dua na ivakarau ni nodra cakacaka vata na gonevuli, na nodra 
whānau vata kei na vanua ni muri vuli se koronivuli.” E kaya o Jan Tinetti ni na solia e levu cake na 
digidigi kei na vakatulewa vei ira na gonevuli kei na whānau ena vuku ni irairai ni veitokoni e ganiti 
ira vinaka. 
 
“Vakarautaki vakavinaka na veitokoni vei ira na gonevuli e levu dua na veika e ra gadreva e tiki bibi 
duadua ni Lalawa ni Matanitu me baleta na Veitokoni ni Vuli ena 2019 - 25. 
 
E okati ena ivakarau vou oqo e vitu na yavu ni veisau: 

1. E dua na ivakarau vou ni soli ni veiqaravi; 
2. Na ivakarau ni veitokoni e vakarautaki me ganiti ira e vakarautaki vei ira; 
3. Na ivakarau ni vuli veicurumaki ka sega ni dua e vakuai kina; 
4. Veitokoni ni vuli vei ira na gonevuli ni Māori kei na Pasifika kei na nodra vuvale kei na 

whānau ka ra vakarautaka na Māori kei ira na kai Pasifika; 
5. Na mata cakacaka yalodei ka rawa ni qarava na ivakatagedegede ni cakacaka e gadrevi; 
6. E dua na ivakarau vou ni lavo ni veivuke me veiganiti vakatabakidua kei veiqaravi duidui; 

vata kei na 
7. Qaqaco na cakacaka vata kei na veitabana tale e so. 

 
“Na taracake ni yavu dodonu ni veisau e gadrevi ena loma ni gauna balavu me vakavatukanataka 
vakavinaka vata kei na kena soli tikoga na iyau me cakacakataki kina. 
 
Ena cakacaka vata na Minisitiri ni Vuli kei na Whaikaha me vakarautaka ka vakatorocaketaka na 
ivakarau vou ka qai tukutuku lesu vua na Minisita e na veimama ni yabaki mai oqo. 
 
“Oqo e baleta na kena vakarautaki na veisau me yaga vakabalavu. Ena loma ni gauna lekaleka, ena 
gauna e vakarautaki tiko kina na kena ivakarau vou, ena veisautaka na Minisitiri ni Vuli na ivakarau e 
vakayagataki tiko ena gauna oqo me rawa ni rawarawa vei ira na gone kei na nodra whānau me ra 
rawata na veitokoni era gadreva. 

“Era na tokoni talega na qasenivuli me ra goleva na vuli me vakatorocaketaki kina na nodra cakacaka 
kei na yalodei ena nodra cakacaka vata kei ira na gone e levu duadua na ka e ra gadreva. 
 
“Au gadreva meu vakavinavinaka vei ira taucoko – okati kina na itubutubu, qasenivuli, vei isoqosoqo 
ni vakaleqai ni ituvaki ni yago vaka talega kina na Veitabana ni Vakasala – ka ra vakaitavi e na dikevi 
lesu. E sa yaga vakalevu na veivakasama kei na nanuma kece,” e kaya o Jan Tinetti. 
 
Me wiliki na itukutuku ni dikevi lesu na veika e Gadrevi vakalevu duadua ka rogoci kina o ira baleti ira 
ka vakarautaka na NZCER: sema https://www.education.govt.nz/highest-needs-change-programme 

